
Д О: 

ПРЕТСЕДАТЕЛОТ НА СОБРАНИЕТО  

НА РЕПУБЛИКА МАКЕДОНИЈА 

 

 

 

Врз основа на членот 71 став 1 од Уставот на Република Македонија и членовите 

132 и 137 од деловникот на Собранието на Република Македонија, Ви поднесуваме 

Предлог на закон за изменување и дополнување на Закон за меморијалните 

споменици и спомен обележјата. 

 

 

ПРАТЕНИЦИ: 

___________________ 

___________________ 

___________________ 

ВОВЕД 
 
 
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО 
ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 

Иако во Република Македонија во 2001 година формално-правно не беше 

прогласена воена состојба, во т.н. кризни региони припадниците на безбедносните 

сили на Република Македонија секојдневно учествуваа во вооружени дејствија 

против вооружените екстремистички и паравоени групации со цел одбрана на 

независноста, територијалниот интегритет и суверенитет на Република Македонија 

и во спречување на насилно уривање на демократските институции утврдени со 

Уставот на Република Македонија.  

 

Во тие борби седумдесетина припадници на безбедносните сили на Република 

Македонија загинаа а околу 300 беа потешко или полесно ранети или повредени. 

Некои од нив починаа подоцна како последица на здобиените рани и повреди или 

доживеан силен стрес.  

 

Во знак на сеќавање и почит кон загинатите припадници на безбедносните сили на 

Република Македонија на повеќе локации низ државата се изградени 

достоинствени споменици како и спомен обележја.  

 

За жал, 22 години по завршувањето на вооружените дејствија сеуште не се 

изградени соодветни меморијални споменици на три места на кои во 2001-та во 

заседа загинаа повеќе припадници на безбедносните сили на Република 

Македонија. 

 

КАРПАЛАК 

На 08.08.2001 година армиска колона од различни типови на возила движејки се по 

автопатот од Скопје кон Тетово, во месноста Карпалак влезе во непријателска 

заседа при што врз неа бил отворен оган од различни типови на оружје. Едно 

возило било погодено со ракета од рачен фрлач на ракети, се запалило и во него 

во страшни маки загинале 10 припадници на резервниот армиски состав, сите од 

Прилеп и прилепско.  

 

Следната година на местото на кое беа убиени десетте припадници на 

безбедносните сили, поточно на бетонската ограда на самиот автопат беше 

поставена мермерна плоча со димензии 50х50 цм на која се испишани имињата на 

десетте загинати припадници на безбедносните сили. Покрај тоа што оваа плоча ни 

оддалеку не е достоинствено спомен обележје, уште помалку е меморијален 

споменик, во повеќе наврати од непознати сторители истата е кршена. Ваквото 

понижувачко обележје на местото на кое животот го загубиле десет припадници на 

безбедносните сили постојано предизвикува незадоволство, горчина и револт кај 

мнозинството македонски граѓани, особено кај членовите на семејствата на 

загинатите како и кај нивните соборци, популатно наречените македонски 

бранители од 2001 година.  

 

Почнувајќи од 2002 година, секоја година на денот на загинувањето на 10-те 

припадници на безбедносните сили на ова место се одржува церемонија во нивна 

чест и помен. На оваа церемонија вообичаено присуствуваат членови на 

семејствата на 10-те загинати припадници на безбедносните сили, нивни соборци 

кои кобниот ден биле дел од армиската колона, како и претставници на 

Претседателот на Република Северна Македонија, Владата на Република Северна 

Македонија, Министерството за одбрана, политички партии и граѓански здруженија. 

Венците и цвеќето кои ги положуваат овие делегации се оставаат на самата 

банкина на автопатот под малата спомен плоча, што е сосем неприфатливо и 

понижувачко и воедно предизвикува револт и незадоволство не сако кај 

делегациите туку кај мнозинството македонски граѓани. 

 

За да се надмине оваа понижувачка состојба која трае 22 години, потребно е на ова 

место или во негова непосредна близина, во зависност од сообраќајните решенија, 

да се изгради соодветен, репрезентативен и достоинствен меморијален споменик 

во чест и спомен на 10-те загинати припадници на безбедносните сили на 

Република Македонија.  

 

ВЕЈЦЕ 

Во доцните попладневни часови на 28.04.2001 година патрола од осум припадници 

на армиската специјална единица Волци заедно со осум припадници на 

полициската посебна единица, сместени во четири теренски возила, некаде на 

половина пат помеѓу тетовските планински села Селце и Вејце влегла во 

непријателска заседа при што врз нив бил отворен оган од најразлично оружје. Две 

возила се запалиле а во нив и надвор од нив во страшни маки загинале 8 

припадници на безбедносните сили. 

 

Повеќе од 15 години на местото на заседата кај Вејце почит оддаваше единствено 

делегација на Здружението на припадници на безбедносните сили (подоцна 

партија) “Достоинство“. Последните неколку години се осмелуваат да дојдат и други 

делегации и граѓани. Цвеќето кое во знак на почит се остава на местото на кое 

загинаа осумте македонски бранители се остава покрај паотт, вообичаено до еден 

камен врз кој се палат и свеќи. 

За да се надмине оваа понижувачка состојба која трае 22 години, потребно е на ова 

место да се изгради соодветен, скромен но достоинствен споменик во чест и спомен 

на осумте загинати припадници на безбедносните сили на Република Македонија.  

 

ТРЕБОШ 

На 22.11.2001 година полициска патрола на ново формираната специјална 

полициска единица Лавови движејќи се кон тетовското с.Требош влегла во 

непријателска заседа при што загинале тројца полицајци. 

 

22 години подоцна, на ова кобно место нема никаков знак, споменик или обележје 

дека во 2001-та некој загинал таму. Затоа е потребно, на ова место, да се изгради 

соодветен, скромен но достоинствен споменик во чест и спомен на тројцата 

загинати припадници на безбедносните сили на Република Македонија. 

 

Најсигурен и најбезболен начин за надминување на оваа недостоинствена состојба 

е Собранието на Република Македонија преку измена и дополнување на Законот за 

меморијалните споменици и споменичните обележја да предвиди изградба на 

споменици на овие три локации а подоцна, по потреба, и на други локации. 

 

Со овие споменици ќе се зачува споменот но и ќе се оддаде почит на загинатите 

припадници на безбедносните сили а воедно граѓаните ќе се потсетуваат на 

ужасите од воената 2001 година со што истовремено ќе се стимулира процесот на 

помирување како и борбата за траен мир. 

 

 

II. ЦЕЛИ, НАЧЕЛА И ОСНОВНИ РЕШЕНИЈА 

 

Овој закон се заснова на истите начела на кои се заснова Законот за меморијални 

споменици и спомен обележја. 

Главна цел на овие измени и дополнувања на Законот за меморијалните споменици 

и спомен обележјата е да се додаде, издвои и уреди изградба на најмалку три 

меморијални споменици кои ќе сведочат за значајни настани од вооружените 

дејствија во 2001 година како и за жртвата на припадниците на безбедносните сили 

кои го положиле својот живот за одбрана на суверенитетот на Република 

Македонија во 2001 година. Со овие меморијални споменици ќе се зачува споменот 

но и ќе се оддаде почит на загинатите припадници на безбедносните сили а воедно 

граѓаните ќе се потсетуваат на ужасите од воената 2001 година со што истовремено 

ќе се стимулира процесот на помирување како и борбата за траен мир. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ 

БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

 

Овој Предлог на закон не предизвикува дополнителни финансиски импликации врз 

Буџетот на Република Северна Македонија. 

 

 

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ 

НА ЗАКОНОТ, НАЧИН НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ 

СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА 

ОДДЕЛНИ СУБЈЕКТИ 

 

За спроведување на овој предлог на закон не е потребно обезбедување 

дополнителни финансиски средства од Буџетот на Република Северна Македонија. 

Спомениците ќе се изградат преку доброволни донации на физички и правни лица. 

ПРЕДЛОГ НА ЗАКОН 

ЗА ИЗМЕНУВАЊЕ И ДОПОЛНУВАЊЕ НА ЗАКОН ЗА 

МЕМОРИЈАЛНИТЕ СПОМЕНИЦИ И СПОМЕН ОБЕЛЕЖЈАТА 

 

Член 1 

Во Законот за меморијалните споменици и спомен обележјата (“Службен весник на 

Република Македонија“ бр. 66/04, 89/08 и 152/15) во членот 2 по ставот 1 се додава 

нов став 2 кој гласи: 

“Со подигањето на меморијални споменици и спомен-обележја се одбележуваат и 

значајни настани и истакнати припадници на безбедносните сили поврзани со 

одбраната на суверенитетот на Република Македонија во 2001 година.“ 

 

Член 2 

Во членот 3 по ставот 2 се додава нов став 3 кој гласи: 

“Настаните и припадниците на безбедносните сили кои се одбележуваат со 

меморијален споменик треба да се од исклучително значење за одбраната на 

суверенитетот на Република Македонија во 2001 година.“ 

 

Член 3 

Во членот 6 по ставот 1 се додава нов став 2 кој гласи: 

“Собранието на Република Северна Македонија за настаните и личностите од 

членот 2 став 2 на овој закон донесува Посебна програма за одбележување на 

значајни настани и припадници на безбедносните сили во која се предвидува 

изградба на меморијални споменици на локациите на кои загинале припадници на 

безбедносните сили во месноста Карпалак во општина Желино, во атарот на село 

Вејце во општина Тетово, во атарот на село Требош во општина Тетово а по 

потреба и на други локации.“ 

 

Член 4 

Во членот 7 во ставовите 1 и 2 зборот “програмата“ се менува со зборот 

“програмите“ а зборот “содржи“ се менува со зборот “содржат“. 

 

Член 5 

Во членот 8 по ставот 1 се додава нов став 2 кој гласи: 

“Одлуката за подигање на меморијален споменик од членот 6 став 2 на овој закон 

се носи со мнозинство гласови од присутните пратеници, а најмалку со една 

третина од вкупниот број пратеници.“ 

Во членот 8 ставот 2 станува став 3.   

Член 6 

Во членот 30 по ставот 1 се додава нов став 2 кој гласи: 

“Посебната програма од членот 6 став 2 на овој закон ќе се донесе во рок од три 

месеци од денот на влегувањето во сила на овој закон.“ 

Во членот 30 ставот 2 станува став 3. 

 

Член 7 

Овој закон влегува во сила осмиот ден од денот на објавувањето во “Службен 
весник на Република Северна Македонија“. 

ОБРАЗЛОЖЕНИЕ 

НА ПРЕДЛОГ ЗАКОНОТ ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА МЕМОРИЈАЛНИТЕ СПОМЕНИЦИ И СПОМЕН ОБЕЛЕЖЈАТА 

 

 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ 

 

Предлог законот за изменување и дополнување на Законот за меморијалните 

споменици и спомен обележјата содржи 7 члена. 

 

Со членот 1 се врши дополнување на дефиницијата со која се одредува кои настани 

и личности се одбележуваат со подигање на меморијални споменици и спомен-

обележја со додавање на значајни настани од одбраната на суверенитетот на 

Република Македонија во 2001 година како и истакнати припадници на 

безбедносните сили на Република Македонија кои учествувале во одбраната на 

суверенитетот на Република Македонија во 2001 година. 

 

Со членот 2 се прецизира дека настаните и припадниците на безбедносните сили 

кои се одбележуваат со меморијален споменик треба да бидат од исклучително 

значење за одбраната на суверенитетот на Република Македонија во 2001 година. 

 

Со членот 3 се дополнува и прецизира изградбата на меморијални споменици 

односно Собранието на Република Северна Македонија за настаните и личностите 

од членот 2 став 2 на овој закон треба да донесе Посебна програма за 

одбележување на значајни настани и припадници на безбедносните сили во која се 

предвидува изградба на меморијални споменици на локациите на кои во заседа 

загинале припадници на безбедносните сили во месноста Карпалак во општина 

Желино, во атарот на село Вејце во општина Тетово, во атарот на село Требош во 

општина Тетово а по потреба и на други локации. 

 

Со членот 4 се уредуваат ставовите 1 и 2 на членот 7 каде зборот “програмата“ се 

менува со зборот “програмите“ а зборот “содржи“ се менува со зборот “содржат“. 

 

Со членот 5 се уредува мнозинството со кое се носи одлуката за подигање на 

меморијален споменик за настани и припадници на безбедносните сили и се 

предвидува оваа одлука да се донесе со просто мнозинство односно доволно е 

мнозинство гласови од присутните пратеници, а најмалку со една третина од 

вкупниот број пратеници.“ 

Со членот 6 се уредува рок од три месеци во кој Собранието на Република Северна 

Македонија треба да ја донесе посебната програма за подигање на меморијален 

споменик за настани и припадници на безбедносните сили. 

 

Со членот 7 се уредува влегувањето во сила на овој закон. 

 

II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО 
ПРЕДЛОЖЕНИТЕ ОДРЕДБИ 
 
Предложените одредби се меѓусебно поврзани со останатите одредби од Законот 
за меморијалните споменици и спомен обележјата и како такви прават правна 
целина и се целосно применливи. 
 
 
 
III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА 
 

Со предложените законски измени ќе се овозможи да се додаде, издвои и уреди 

изградба на најмалку три меморијални споменици кои ќе сведочат за значајни 

настани од вооружените дејствија во 2001 година како и за жртвата на 

припадниците на безбедносните сили кои го положиле својот живот за одбрана на 

суверенитетот на Република Македонија во 2001 година. Со овие меморијални 

споменици ќе се зачува споменот но и ќе се оддаде почит на загинатите припадници 

на безбедносните сили а воедно граѓаните ќе се потсетуваат на ужасите од воената 

2001 година со што истовремено ќе се стимулира процесот на помирување како и 

борбата за траен мир. 

ИЗВОД НА ОДРЕДБИ  

НА   ЗАКОНОТ ЗА МЕМОРИЈАЛНИТЕ СПОМЕНИЦИ И СПОМЕН ОБЕЛЕЖЈАТА 

КОИ СЕ ИЗМЕНУВААТ И ДОПОЛНУВААТ 

 

Член 1 

 Со овој закон се уредуваат прашањата поврзани со одбележувањето на 

значајни настани и истакнати личности со меморијални споменици и 

споменобележја, условите и постапката за подигање на меморијалните споменици 

и спомен-обележјата, субјектите одговорни за нивното подигање, заштита, чување, 

регистрите за  нивна евиденција, како и надзорот и контролата над спроведувањето 

на одредбите на овој закон. 

 

Член 2 

 Со подигањето на меморијалните споменици и спомен-обележјата се 

одбележуваат значајни настани и истакнати личности од историјата и културата на 

граѓаните на Република Северна Македонија, на македонскиот народ како и  

граѓаните што живеат во нејзините граници, кои се дел од албанскиот народ, 

турскиот народ, влашкиот народ, српскиот народ, ромскиот народ, бошњачкиот 

народ и другите, како и историјата и културата воопшто, кои се од исклучително 

значење за општествениот развој на Република Северна Македонија, со што се 

придонесува за остварување и унапредување  на слободите и правата на 

граѓаните, како и за афирмацијата, примената и почитувањето на начелата на 

хуманизмот и општоцивилизациските вредности.  

 

Член 3 

 Меморијални споменици, во смисла на овој закон, се поединечни или група 

објекти и монументални дела од архитектурата, скулптурата, сликарството и 

применетата уметност со историски и уметнички содржини и вредности што се 

подигаат за трајно зачувување на споменот на настаните и личностите од членот 2 

на овој закон, а кои се од исклучително значење за Република Северна Македонија  

(во натамошниот текст: меморијален споменик).  

 Настаните и личностите што се одбележуваат со меморијален споменик 

треба да се од исклучително значење за развојот на државноста на Република 

Северна Македонија и за нејзиниот државно-правен континуитет и  да се вградени 

во историскиот развој на земјата. 

 

Член 6 

 Собранието на Република Северна Македонија, за настаните и личностите 

од членот 2 на овој закон што треба да се одбележат со меморијален споменик, 

донесува Програма за одбележување на значајни настани и истакнати личности со 

меморијален споменик (во натамошниот текст: Програма), за период од пет години.  

 

Член 7 

 Програмата од членот 6 на овој закон содржи особено: 

 - настани и личности што ќе се одбележат; 

 - податоци за настаните и личностите и нивното значење; 

 - вид и содржина на меморијалниот споменик; 

 - место каде што ќе се подигне меморијалниот споменик; 

 - порака што треба да ја симболизира меморијалниот споменик; 

 - основни елементи за текстот што би бил истакнат на меморијалниот 

споменик; 

 - извор на средства за финансирање на подигањето и јавното промовирање 

на меморијалниот споменик и 

 - рок за подигање на меморијалниот споменик.  

 Програмата содржи и податоци за видот, содржината и местото на 

досегашните одбележувања на настанот и личноста што се одбележува. 

 

Член 8 

 За секој меморијален споменик содржан во програмата од членот 6 на овој 

закон, Собранието на Република Северна Македонија донесува одлука за подигање 

на меморијален споменик со мнозинство гласови од вкупниот број пратеници, при 

што мора да има мнозинство гласови од вкупниот број пратеници кои припаѓаат на 

заедниците кои не се мнозинство во Република Северна Македонија.  

 Во одлуката се утврдува особено: 

 - одговорно лице, односно тело одговорно за реализацијата на иницијативата 

за подигање на меморијален споменик; 

  - правното лице што ќе управува и ќе се грижи за чување, одржување, 

заштита и користење на меморијалниот споменик; 

 - потребни средства за реализација на иницијативата и извори на средства; 

 - извор на средства потребни за чување на меморијалниот споменик; 

 - видот и содржината на меморијалниот споменик; 

 - местото каде што ќе се подигне меморијалниот споменик и 

 - рокот за подигање на меморијалниот споменик и друго. 

 

 

 

 


